
 
 
 

      ᐱᕙᓪᓕᐊᔪᑦ ᑐᓴᕋᒃᓴᐃᑦ 
 
 

ᑕᕆᐅᑉ ᐊᑭᐊᓂ ᓄᓇᓖᑦ ᓇᑦᑎᕐᓂᒃ ᐊᑐᖃᑦᑕᕐᓂᐊᕈᓐᓃᕐᓂᐊᖅᑎᓪᓗᒋᑦ ᐃᓄᐃᑦ ᓇᑦᑎᖅᑕᒥᓂᖏᓐᓂᒃ 
ᐊᑐᕈᓐᓇᕐᓂᕋᐃᓂᖏᑦ ᐊᑑᑎᖃᙱᑦᑐᖅ 

 

ᐃᖃᓗᐃᑦ, ᓄᓇᕗᑦ (ᒫᑦᓯ 10, 2009) - ᓄᓇᕗᒥ ᓯᕗᓕᖅᑎ ᐄᕙ ᐋᕆᐊᒃ ᐊᒻᒪᓗ ᐊᕙᑎᓕᕆᓂᕐᒧᑦ 
ᒥᓂᔅᑕᐅᔪᖅ ᑖᓐᓂᐊᓕ ᓲᑦᓴᒃ ᐅᖃᖅᓯᒪᕘᒃ ᖁᓅᒻᒥᖅᑐᒻᒪᕆᐅᓂᕋᖅᑐᑎᑦ ᑕᕆᐅᑉ ᐊᑭᐊᓂ ᓄᓇᕐᔪᐊᑦ 
ᑲᑐᔾᔨᖃᑎᒌᖏᑦ ᓂᕈᐊᖅᑐᒥᓂᐅᓚᐅᖅᑎᓪᓗᒋᑦ ᐱᓇᓱᐊᕈᓯᐅᓚᐅᖅᑐᒥ ᐊᑐᖃᑦᑕᕐᓂᐊᕐᓂᕋᕈᓐᓃᖅᑐᑎᑦ ᓇᑦᑎᕐᓂᒃ.  
ᐊᑐᖃᑦᑕᙱᓐᓂᐊᕐᓂᕋᕐᓂᑯᖓᑦ ᐱᖃᓯᐅᔾᔨᓯᒪᙱᒃᑲᓗᐊᖅᑎᓪᓗᒍ ᐃᓄᓐᓄᑦ ᐊᖑᓇᓱᒃᑕᒥᓂᐅᔪᓂᒃ, 
ᓴᐳᔾᔨᓂᖃᕐᓂᐊᙱᓚᖅ ᐃᓄᐃᑦ ᓄᓇᓕᖏᓐᓂ.  
 

“ᖁᓅᕐᒥᖅᓯᒪᔪᒻᒪᕆᐅᕗᖓ ᐃᓱᒪᓕᐊᒥᓂᖏᑕ ᑲᑎᒪᔨᕋᓛᑉ,” ᐅᖃᖅᑐᓂ ᓯᕗᓕᖅᑎ ᐋᕆᐊᒃ.  
“ᖃᓄᐃᓕᐅᕈᑕᐅᖃᑦᑕᕐᓂᑯᐃᑦ ᑕᑯᒃᓴᐅᑎᑦᑎᓂᖃᖅᓯᒪᕗᐃᑦ ᑕᒪᐃᓐᓂ ᓂᐅᕐᕈᑎᖃᖃᑦᑕᕐᓂᐅᔪᖅ ᑲᑕᓪᓚᕆᓲᖒᒻᒪᑦ 
ᓄᓇᕐᔪᐊᖑᖃᑎᒌᑦᑐᐃᑦ ᐅᖃᐅᓯᖃᓕᕋᐃᒻᒪᑕ ᐊᑐᖃᑦᑕᕐᓂᐊᕐᓂᕋᕈᓐᓃᖅᑐᑎᑦ ᓇᑦᑎᕐᓂᒃ ᓇᑦᑎᕐᓃᙶᖅᓯᒪᔪᓂᓪᓗ.  
ᐃᓄᐃᑦ ᓄᓇᕗᒥ ᐊᑦᑐᖅᑕᐅᓂᖃᕐᓂᐊᖅᑐᐃᑦ ᑕᒪᔅᓱᒪᑉ ᐃᓱᒪᓕᐊᒥᓂᑰᔪᒧᑦ, ᐃᓄᓐᓄᑦ ᓇᑦᑎᖅᑕᒥᓂᐅᔪᓂᒃ 
ᐊᑐᕈᓐᓇᕐᓂᐊᕐᓂᕋᖅᓯᒪᒐᓗᐊᕈᑎᑦ ᐊᑐᕐᓂᐊᕐᓂᕋᖅᓯᒪᙱᒃᑲᓗᐊᕈᑎᓪᓗ ᐊᒻᒪᓗ ᑕᒪᓐᓇ ᓈᒻᒪᙱᒻᒪᑦ.” 
 

“ᑕᒪᐃᓐᓄᑦ ᑕᐅᑐᑦᑕᐅᑲᒻᒪᓐᓂᖃᕐᒪᑦ ᐊᑐᕈᓐᓇᕐᓂᐊᕐᓂᕋᕋᓗᐊᖅᑎᓪᓗᒋᑦ ᐃᓄᐃᑦ ᓇᑦᑎᖅᑕᒥᓂᖏᓐᓂᒃ 
ᓴᐳᔾᔭᐅᓂᖃᕐᓂᕋᐃᒐᓱᒃᑐᑎᑦ, ᑭᓯᐊᓂᓕ ᑕᐃᒪᐃᙱᓚᖅ ᑕᒪᓐᓇ,” ᐅᖃᖅᑐᓂ ᓲᑦᓴᒃ.  “ᖃᐅᔨᖃᑦᑕᖅᓯᒪᔪᒍᑦ 
ᐊᑑᑎᖃᙱᓪᓚᑦᑖᓪᓚᕆᒻᒪᑕ ᑕᒪᒃᑯᐊ ᐊᑐᖃᑦᑕᕐᓂᐊᕐᓂᕋᕋᑎᑦ ᐊᑦᑐᖅᑕᐅᓂᖃᙱᓐᓂᕋᐃᓂᖏᑦ ᐃᓄᓐᓂᒃ 1980-
ᖏᓐᓂᐅᑎᓪᓗᒍ ᑕᕆᐅᑉ ᐊᑭᐊᓂ ᑲᑐᔾᔨᖃᑎᒌᑦ ᐊᑐᖃᑦᑕᕈᓐᓃᖅᑐᒥᓂᐅᑎᓪᓗᒋᑦ ᓇᑦᑎᐊᒥᓂᕐᓂᒃ.  ᑕᐃᔅᓱᒪᓂ 
ᐃᓄᐃᑦ ᓇᑦᑎᖅᑕᒥᓂᖏᓐᓂᒃ ᕿᓯᖏᓐᓂᒃ ᐊᑐᖃᑦᑕᕐᓂᐊᕐᓂᕋᓚᐅᖅᓯᒪᒻᒥᔫᒐᓗᐊᑦ, ᑭᓯᐊᓂᓕ ᓄᓇᓕᕗᑦ 
ᐊᒃᓱᕈᕐᓇᖅᑐᒃᑰᖅᓯᒪᓚᐅᖅᓯᒪᓪᓗᑎᑦ.  ᑕᐃᒫᒃᓴᐃᓐᓇᖅᑎᑐᑦ, ᐃᓄᐃᑦ ᐊᑐᖅᑕᐅᑐᐃᓐᓇᖅᑐᐃᑦ 
ᐱᓇᓱᐊᒐᖃᖅᑎᓪᓗᒋᑦ ᑐᑭᓯᐅᒪᓂᖃᑲᒻᒪᑦᑎᓪᓗᒋᑦ ᐆᒪᔪᕐᓂᒃ ᓯᕐᓈᖅᑏᑦ ᑲᑐᔾᔨᔨᖏᓐᓂ 
ᐊᖑᓇᓱᖁᔨᒍᓐᓇᙱᑦᑎᓪᓗᒋᑦ ᑭᓱᑐᐃᓐᓇᕐᓂᒃ.” 
 

ᐊᑦᑐᖅᑕᐅᓂᖃᙱᓐᓂᕋᖅᑕᐅᓂᐊᕐᓂᖏᑦ ᐊᑐᖅᑕᐅᖃᑦᑕᕈᓐᓃᖁᔭᐅᔪᑦ ᐱᔪᓐᓇᖅᑎᑦᑎᕗᑦ ᐃᓄᓐᓂᒃ ᑕᐅᖅᓰᓗᑎᑦ 
ᕿᓯᓐᓂᒃ ᓇᑦᑎᒦᙶᖅᑐᓂᒃ ᐊᑐᖅᑕᐅᓂᐊᕈᑎᑦ ᑭᓯᐊᓂ ᐃᓕᖅᑯᓯᕐᒧᑦ ᑐᕌᖓᓗᑎᑦ, ᐃᓕᓐᓂᐊᕐᓂᕐᒧᑦ ᐅᕝᕙᓘᓐᓃᑦ 
ᓇᓪᓕᐅᓂᖅᓯᐅᕈᑎᖃᕐᓂᕐᒧᑦ ᐱᓪᓗᒋᑦ.  ᓂᐅᕕᐊᒃᓴᐅᖃᑦᑕᔾᔮᙱᑦᑐᐃᑦ.  ᐃᓄᐃᑦ ᐊᖑᓇᓱᒃᑎᖏᑦ ᐊᒻᒪᓗ 
ᒥᖅᓱᖅᑎᐅᔪᐃᑦ ᐊᑐᓲᖑᒻᒪᑕ ᑕᒪᒃᑯᓂᖓ ᐱᕙᓪᓕᐊᒍᑎᒃᓴᑭᓗᐊᖅᑎᓪᓗᒋᑦ ᐅᖓᓯᒃᑐᒥ ᓄᓇᓕᐅᔪᓂᒃ ᐊᒻᒪᓗ 
ᐊᑐᖅᑕᐅᕙᒃᑐᑎᑦ ᖄᖓᒍᒃᑲᓐᓂᖅ ᐊᖑᓇᓱᒃᑕᒥᓂᖏᑦ ᐊᑭᑐᔪᐊᓘᒻᒪᑕ ᓂᖀᑦ ᐊᐅᓪᓚᖅᑎᑕᐅᑎᓪᓗᒋᑦ 
ᐅᖓᓯᒃᑐᒻᒪᕆᒻᒥ ᖃᓪᓗᓈᓂ.  
 

ᑕᕆᐅᑉ ᐊᑭᐊᓂ ᓄᓇᕐᔪᐊᑦ ᑲᑐᔾᔨᖃᑎᒌᖏᑦ ᓯᕗᓪᓕᖅᐹᕐᒥᒃ ᓴᖅᑮᓚᐅᖅᓯᒪᔪᐃᑦ “ᑐᒃᓯᕋᐅᑎ ᐊᑐᐊᒐᖏᓐᓄᑦ 
ᑕᕆᐅᑉ ᐊᑭᐊᓂ ᓄᓇᕐᔪᐊᑦ ᒪᓕᒐᓕᐅᕐᕕᕐᔪᐊᖓᓄᑦ ᐊᒻᒪᓗ ᑲᑎᒪᔨᖏᓐᓄᑦ ᐱᔾᔪᑎᖃᖅᑐᑎᑦ 
ᑕᐅᖅᓰᒍᑕᐅᕙᓐᓂᖏᑦ ᓇᑦᑏᑦ ᕿᓰᑦ” ᐊᐅᔭᐅᔪᔪᒥ.  ᒫᑦᓯ 2, 2009-ᖑᑎᓪᓗᒍ, ᑕᕆᐅᑉ ᐊᑭᐊᓂ 
ᒪᓕᒐᓕᐅᕐᕕᕐᔪᐊᖓᓄᑦ ᑲᑎᒪᔨᕋᓛᑦ ᓄᓇᕐᔪᐊᖑᖃᑎᒌᑦᑐᐃᑦ ᓂᐅᕕᖃᑦᑕᕐᓂᖏᑦ ᐊᒻᒪᓗ ᓂᐅᕕᓲᕐᓄᑦ 
ᓴᐳᔾᔭᐅᓂᖏᑦ ᐃᓱᒪᒃᓴᖅᓯᐅᕈᑎᖃᓚᐅᖅᓯᒪᔪᐃᑦ ᐃᓚᓕᐅᔾᔨᒍᑎᑦ ᐊᑐᖅᑕᐅᔭᕆᐊᖃᕈᓐᓃᕐᓂᖏᓐᓄᑦ 
ᓈᒻᒪᒃᑲᔭᕋᓗᐊᕐᒪᖔᑦ ᐊᒻᒪᓗ ᓂᕈᐊᖅᑕᐅᓚᐅᖅᓯᒪᒐᓂ.  ᑕᕆᐅᑉ ᐊᑭᐊᓂ ᒪᓕᒐᓕᐅᕐᕕᕐᔪᐊᖓᑦ 
ᓂᕈᐊᕈᑎᖃᓛᖅᑐᐃᑦ ᑐᒃᓯᕋᐅᑎᒥ, ᑕᐅᖅᓰᒍᑎᖃᖃᑦᑕᕆᐊᖃᕈᓐᓃᖅᑎᑦᑎᒐᔭᖅᑐᑎᑦ ᑭᓱᑐᐃᓐᓇᖓᓂᒃ ᓇᑦᑎᑉ 
ᑕᐃᒃᑯᐊ ᑭᓯᐊᓂ ᐊᑐᖅᑕᐅᒍᓐᓇᕋᔭᕐᓗᑎᑦ ᐃᓄᓐᓄᑦ ᐊᖑᓇᓱᒃᑕᒥᓂᐅᔪᐃᑦ ᐃᓕᖅᑯᓯᕐᒧᑦ ᑐᕌᖓᒍᑎᑦ, 
ᐃᓕᓐᓂᐊᕈᑎᒃᓴᐅᒐᔭᕐᓗᑎᑦ ᐅᕝᕙᓘᓐᓃᑦ ᓇᓪᓕᐅᓂᖅᓯᐅᕈᑎᖃᕐᓂᐅᓴᒍᑎᑦ ᐊᑐᖅᑕᐅᒍᓐᓇᕋᔭᖅᑐᑎ, 
ᓂᕈᐊᕋᔭᖅᑐᐃᑦ ᐱᒋᐊᖅᐸᓪᓕᐊᑎᓪᓗᒍ ᐄᐳᕈᓪ, 2009.  

ᑐᑭᓯᒋᐊᒃᑲᓐᓂᕈᒪᓐᓂᕈᕕᑦ, ᖃᐅᔨᒋᐊᕐᕕᒋᒍᒃ: 
ᑯᕋᐃᒡ ᕕᐅᓪᔅ 
ᑐᓴᐅᒪᖃᑦᑕᐅᑎᓂᕐᒧᑦ ᐊᐅᓚᑦᑎᔨ 
ᐊᕙᑎᓕᕆᔨᒃᑯᑦ 

